
సూత్ర : (ప్రవేశించి) ఓయీ! విదూషకా! యిటురమ్ము 

విదూ : (ప్రవేశించి) హి, హి, హి, హి, హి 

సూత్ర : ఏమీ యా వెఱ్ఱినవ్వు 

విదూ ; మళ్ళా మాట్లాడితే వెఱ్ఱినవ్వు నీది! 

సూత్ర : వెఱ్ఱికాదులే వేదురు 

విదూ : వెదురా! అవును మఱచినాను. తెచ్చుకొనియెదను (పోఁబోవును) 

సూత్ర : (ఆపి) వెదురు కాదు వేఁదుఱు 

విదూ : అట్లా చెప్పండి వేదమందురు! 

సూత్ర : అఘోరించినట్లే యున్నది. వేదముకాదు వేఁదుఱు 

విదూ : అనఁగా! 

సూత్ర : అనఁగా వెఱ్ఱియన్న మాటయే 

విదూ : తెలిసింది కాని ఇప్పుడు మీరు ప్రదర్శించునాటక మేది! 

సూత్ర : ఆంధ్రప్రకాశికా శశిరేఖా సంవాదము 

విదూ : మా పెద్ద పేరెట్టినా రే! 

సూత్ర : పేరునకేమిగాని, ప్రకాశిక ప్రవేశించుచున్నది, మనమనంతర కరణీయమునకుఁ ద్వరపడుదము. పద (నిష్క్రమింతురు) 

ప్రకా : (ప్రవేశించి) ఆహా! ఆ కొప్పరపు జంటకవుల ధార యెంత చక్కఁగా నున్నది. కావుననే బ్రహ్మశ్రీ వేటూరి ప్రభాకర శాస్త్రిగారు






నిరుపమసత్కవిత్వ రమణీయులు నద్భుత వేగ దివ్యవాగ్

ఝరులు మహాప్రవీణులును జాణలు దివ్యశతావధాన దు

స్తరతరతంత్ర నిర్వహణ దక్షులు నెవ్వరటన్న మున్ను మా 

తిరుపతి వేంకటేశ కవిధీరులఁ జెప్పుదు మిమ్ముఁ జెప్పుదున్





అని వీరి అష్టావధానమును మెచ్చికొనిరి. (యోజించి) దినమును వచ్చు చుండెడి శశిరేఖ నేఁడేమొ యాలస్యము చేసినది.

